
Bakı şəhəri Pirallahı rayon İcra Hakimiyyəti başçısının 2016-cı ilin sosial-iqtisadi inkişafının yekunlarına və 2017-ci ildə qarşıda duran vəzifələrə dair

H  E  S  A  B  A  T  I

Prezident İlham Əliyevin sədrliyi ilə Nazirlər Kabinetinin 2016-cı ilin sosial-iqtisadi inkişafının yekunlarına və qarşıda duran vəzifələrə həsr olunan müşavirə

Yanvarın 10-da Azərbaycan Respublikasının Prezidenti İlham Əliyevin sədrliyi ilə Nazirlər Kabinetinin 2016-cı ilin sosial-iqtisadi inkişafının yekunlarına və qarşıda duran vəzifələrə həsr olunan iclası keçirildi. İclasda ölkə başçısı 100 mindən çox daimi iş yerinin açıldığını, maaşların 7 faiz, pensiyaların isə 8 faiz artdığını dedi. Həmçinin dövlət başçısı  Dağlıq Qarabağ münaqişəsindən danışaraq bildirdi ki, aprel ayında Azərbaycan dövləti və Azərbaycan Ordusu işğalçılara çox ciddi zərbələr vurmuşdur.
Çıxışında bizim artıq bir neçə sənaye parkımız var, deyə vurğulayan möhtərəm Prezident rayonumuzda həyata keçirilən önəmli işlərə də toxunaraq qeyd etmişdir ki, keçən il Pirallahıda dərman preparatlarının istehsalı ilə bağlı təməlqoyma mərasimi keçirilmişdir. Prezident, həmçinin, Pirallahı adasında həm yeni sənaye zonası, həm də turizm infrastrukturu yaradılmasını da vurğulamışdır. 
Prezident İlham Əliyev bu il Azərbaycanda IV İslam Həmrəyliyi Oyunlarının keçirilməsinə, o cümlədən Azərbaycanın İslam aləmində çox böyük hörmətə malik bir ölkə olmasına əsaslanaraq, 2017-ci ili Azərbaycanda “İslam Həmrəyliyi ili” elan etdi.

Dövlət Proqramları və qarşıda duran vəzifələr
Azərbaycan Respublikasının Prezidenti İlham Əliyevin sədrliyi ilə Nazirlər Kabinetinin 2016-cı ilin sosial-iqtisadi inkişafının yekunlarına və qarşıda duran vəzifələrə həsr olunan iclasıında dövlət başçısının proqram xarakterli çıxışından irəli gələn məsələlər Pirallahı rayon İcra Hakimiyyətinin fəaliyyətində əsas götürülmüşdür. Möhtərəm Prezidentin toxunduğu məsələlər prizmasından nəzər yetirsək, hesabat dövründə rayonumuzda aparılan abadlıq quruculuq işləri uğurla davam etdirilmişdir. Belə ki, Pirallahı  adasını  Abşeron  yarımadası  ilə  birləşdirən  avtomobil  yolu  körpüsünün  tikinti-quraşdırma  işləri tamamlanmış, asfalt-beton  örtüyü  çəkilmiş, gecə  işıq  dirəkləri  quraşdırılmış və  yan  hissədə  mövcud  yol  boyunca   sahilbərkitmə  işləri  aparılmışdır. Körpünün orta  aşırımlarında,  120 m-lik  hissədə   gəmilərin  hərəkəti məqsədilə mövcud  dambanın  sökülməsi  işləri  tamamlanmışdır.
Hesabat dövründə Pirallahı qəsəbəsində ümumi uzunluğu 8,5 km olan mərkəzi yolda əsaslı  yenidənqurma,   məhəllədaxili  yollarda isə  əsaslı  təmir  işləri aparılmışdır.  Köhnə  asfalt örtüyü qaşınmış, yolun  nəzərdə  tutulan  genişlənəcək hissələri  qazılaraq çıxarılmış və yeni asfalt örtüyünün çəkilməsi işləri aparılır. Mərkəzi yol  kənarının yaşıllaşdırılması  üçün  30000 m³  kub metr-dən  çox  torpaq  tökülərək   landşaftın  düzəldilməsi  işləri  aparılmışdır.  Səməd Vurğun  küçəsi, mərkəzi  yol  kənarında  yeni  avtomobil  dayanacağının  inşasına  başlanılmışdır.

Rayonun  Baş planının hazırlanması istiqamətində görülən işlər başa çatmaq üzrədir. Artıq Baş Plan Fövqəladə Hallar Nazirliyinin Ekspertiza idarəsinə təqdim etmək üçün hazırdır. Şəhərsalma işlərinin planlı və sistemli həyata keçirilməsi məqsədilə rayonun mərkəzi olan Pirallahı qəsəbəsinin Baş və müfəssəl planı hazırlanır. Gürgən qəsəbəsində isə “Yeni Şəhər”in salınması məqsədilə müvafiq layihələndirmə işləri aparılır.

 Pirallahı qəsəbəsində inzibati mərkəz üçün ayrılmış ərazidə Pirallahı RİH-in inzibati binasının inşası və  yaxınlıqdakı Heydər Əliyev Mərkəzinin binasında tikinti işləri davam etdirilir. Yeni Azərbaycan Partiyasının Rayon Təşkilatı üçün tikilən yeni inzibati binada birinci mərtəbə inşa olunur. S.Vurğun küçəsində Gənclər Əyləncə Mərkəzi üçün ayrılmış sahədə yeraltı və yerüstü kommunikasiya xətləri inşaat sahəsindən kənarlaşdırılmış, ərazi inşaat hasarına alınmışdır. 
Prezident İlham Əliyev cənablarının imzaladığı Fərmana əsasən salınacaq “Yüksək Texnologiyalar Parkı”nda lahiyələndirmə işləri aparılır.
Bakı Şəhər İcra Hakimiyyətinin başçısı Hacıbala Abutalıbovun tapşırığına əsasən, Bakı Şəhər İcra Hakimiyyəti tərəfindən  “Çobanyastığı” körpələr evi-uşaq bağçasının binasının 1200 m2 fasadı və 815 m2 dam örtüyü təmir olunmuş və binanın elektrik təchizatı yenilənmişdir. O cümlədən, “Cırtdan” körpələr evi-uşaq bağçasının ümumi sahəsi  500 m2  olan dam örtüyü,  “Bulaq” körpələr evi-uşaq bağçasının binasının isə 800 m2 fasadı təmir olunmuş və pəncərələri yenilənmişdir.


K.Rzayev küçəsində yerləşən binaların həyətlərində abadlıq işləri aparılır. 1200 m bardür quraşdırılmış və 6500 m2 yeni asfalt örtüyü çəkilmişdir. Hazırda işlər davam etdirilir.

S.Vurğun  küçəsi,  28-ci  məhəllədə  postamentin  tikinti-quraşdırma  işləri  tamamlanmışdır. Postamentin üzərində Azərbaycan Respublikasının memarlıq abidələrini özündə əks etdirən ölkəmizin xəritəsi yerləşdirilmiş  və  gecə  işıqları  ilə  təchiz  olunmuşdur.
2016-cı ildə Pirallahı Rayon Sukanal İdarəsi  tərəfindən əhalinin 80%-i 24 saatlıq su ilə təmin olunmuş, 83,8% isə su sayğacları ilə  təmin edilmişdir. Pirallahı rayonuna gələn magistral su xəttinin 13000 metri tamamilə yenilənmiş və bununla da içməli suyun keyfiyyəti  yüksəlmişdir. Magistral  yolun  yenidən  qurulması  ilə  əlaqədar  6000 m su  xəttinin  yeri  dəyişdirilmiş və ya yenilənmiş, 23100 m boru xətti təmir  edilmiş, S.Vurğun küçəsində isə yolun mərkəzi hissəsindən  keçən 30 m kanalizasiya xətti dəyişdirilmişdir. Məcburi köçkünlərin kompakt yaşadığı S.Vurğun küçəsində yerləşən Köhnə xəstəxanaya 200 m kanalizasiya xətti çəkilmişdir. Bundan əlavə K.Rzayev ev 2, 16, 18, 29-cu  məhəllə ev 15,  28-ci məhəllə ev 10 və 14, S.Bağırov küçəsində ev 4 və 16  nömrəli  binaların zirzəmiləri əsaslı  şəkildə təmir  edilmişdir. 29-cu məhəllədə 9 və S.Bağırov küçəsində 1 nömrəli  binaların zirzəmilərində  qrunt  sularının  təmizlənməsi  üçün  2  ədəd drenaj  tipli  nasos quraşdırılmışdır. 28-ci məhəllə  ev 4-ün  zirzəmisində  yığılan  qrunt  sularının  təmizlənməsi  üçün  mütəmadi  olaraq  stasionar  nasos  fəaliyyət göstərir. Xüsusi  təyinatlı  maşınla  3400 m, mexaniki  üsulla isə 36200  m su xətti  təmizlənmişdir. 210  ədəd  kanalizasiya  quyusu  təmir  və  ya  bərpa  edilmiş, 28 ədəd  quyu  isə  yenidən  tikilmişdir.
Qış mövsümünə hazırlıqla əlaqədar  9998 m  müxtəlif  diametrli  istilik  kəmərləri  yuyularaq hidravliki yoxlanılmışdır. 20 ədəd qazan cari təmir edilmiş, 45 ədəd nasos yoxlanılmış, 35 ədəd nəzarət ölçü cihazları yenisi ilə əvəzlənmiş, 48 ədədi isə cari təmir edilmişdir. Pilot layihə olaraq rayon ərazisində 6 istilik enerji mənbəyinin idarə olunması elektronlaşdırılmışdır. Bütün qazanxanalarda abadlıq işləri aparılmışdır. 
 Mərkəzi  yolun  genişləndirilməsi ilə əlaqədar  S.Vurğun küçəsi,  9 mərtəbəyə  gedən  yolun  sol  hissəsindəki   uzunluğu  200 m olan yeni  hasarın  tikintisi artıq  başa  çatdırılmış və yaşayış  evlərinin  girişləri  üçün  yeni  dəmir qapılar quraşdırılmışdır. Burada divarlar rənglənmiş və ağlay daşları  hamarlanmışdır.  Hasarların aşağı  hissəsinə üzlük qaya daşları vurulmuş, karnizlərin  üst  hissəsi isə hidroizolyasiya  olunmuşdur. Mövcud  hasarların  hündürlükləri  qaldırılaraq müxtəlif  bəzək  formaları  ilə  bəzədilmişdir. 
28-ci məhəllədə, yanacaqdoldurma məntəqəsi üçün nəzərdə tutulmuş ərazinin  hasarında, Gənclər parkı  ilə  üzbəüz  yerləşən hissədə, "Şəfa sanatoriyasının" yanında yerləşən dekorativ  hasarların inşası başa  çatdırılmışdır.  Mərkəzi yol boyu, 29-cu məhəllədən  başlayaraq  Pirallahı İdman Zalının qarşısınadək  ümumi  uzunluğu  1200 m olan yeni dekorativ hasarın tikintisi başa çatdırılmışdır. Hasarın başlanğıcında üstündə Azərbaycan  Respublikasının  dövlət  bayrağı ucalan və saat quraşdırılmış hündürlüyü 9,8 m olan qüllə inşa edilmişdir. Həmçinin Səməd  Vurğun  küçəsi  mərkəzi  yol  kənarında,  Pirallahı Rayon Sukanal İdarəsinin  inzibati binasının  yanında üzərində  dekorativ  elementlər və Bakı  şəhərinin  simvolu  olan qüllənin tikintisi aparılmışdır. Qüllələrə  gecə  işıqları  quraşdırılmışdır. S.Vurğun  küçəsindəki hasarlara tarixi  və  müasir  tikililərin  barelyefləri  və rəsmləri işlənilmişdir.
Rayon  ərazisində  yerləşən  5 mərtəbəli 11 bina, 4 mərtəbəli 3 bina, 3 mərtəbəli 4 bina, 2 mərtəbəli 12 bina - ümumilikdə 30 yaşayış  binasının  fasadında və  dam  örtüklərində  təmir-tikinti  işləri  aparılmışdır. 28-ci məhəllə  2,  12  və  14  saylı  binalarda təmir işləri yerinə yetirilmişdir. Mərkəzi  yol  boyu  yerləşən, ümumi  görünüşə  xələl  gətirən    tikililərin  dam  örtüklərində  təmir  işləri aparılmışdır. 
Rayon  ərazisində  yerləşən  mövcud  qeyri-yaşayış obyektlərinin fasadlarında təmir işləri aparılaraq, rayonun ümumi  memarlıq  görünüşünə  uyğunlaşdırılmışdır və hazırda  təmir  işləri  davam  etdirilir. Pirallahı  qəsəbəsində  yerləşən  29 saylı  Uşaq Yaradıcılıq  Mərkəzinin  fasadı  və  dam  örtüyü isə artıq  təmir  olunmuşdur.
M.Əzizbəyov küçəsində yerləşən “Cırtdan” körpələr evi-uşaq  bağçasında təmir işlərinə başlanılmışdır.  Rayon üzrə məktəbəqədər tərbiyə müəssisələrinə olan tələbatı ödəmək məqsədilə Heydər Əliyev Fondunun təşəbbüsü və dəstəyi ilə tikilən 2 ədəd 140 və 100 yerlik körpələr evi - uşaq bağçasının inşaat işləri davam etdirilir. Artıq 140 yerlik körpələr evi - uşaq bağçasında işlər tamamlanmaq üzrədir. 

Pirallahı  Rayon  Prokurorluğunun  inzibati  binasının  tikintisi  məqsədilə  inzibati  mərkəzdə  0,30 ha  torpaq  sahəsinin  ayrılması istiqamətində sənədləşdirmə işləri həyata keçirilmişdir. Müvəqqəti olaraq Pirallahı  Rayon  Prokurorluğu uyğunlaşdırılmış bina ilə təmin edilmişdir ki, bu  inzibati  bina da  əsaslı  şəkildə  təmir  olunaraq istifadəyə verilmişdir. Binanın ətrafına yeni hasar çəkilmiş,  istilik  sistemi  ilə təchiz olunmuş,  həyəti  abadlaşdırılaraq qazon  və  müxtəlif  növ  ağaclar  əkilmişdir
Pirallahı  rayon  məhkəməsi və  icra  şöbəsi də müvəqqəti  olaraq  uyğunlaşdırılmış  bina  ilə  təmin  olunmuşdur
Pirallahı qəsəbəsində «Nümunəvi Həyətlər» layihəsi çərçivəsində aparılan işlər davam etdirilir. S.Vurğun  küçəsi, 28-ci  məhəllədə  abadlıq  işləri  çərçivəsində əraziyə  torpaq  tökülərək  hamarlanmış  və   ağaclar  əkilmişdir. Həmçinin  məhəllədə  söhbətgahlar və  uşaq oyun  meydançaları  quraşdırılmışdır. K.Rzayev  küçəsində  də məhəllələrdə  abadlıq  işləri  aparılmışdır.  Yol  kənarı  boyu  köhnə,  dağılmış  bardürlər  sökülərək  yenisi ilə əvəz edilir. Həmçinin burada da əlavə söhbətgahların və uşaq  oyun  meydançalarının  quraşdırılması  nəzərdə  tutulur.  
Pirallahı  qəsəbəsində “Yaşıl  bazar”ın tikintisi, S.Vurğun  küçəsində, Azərpoçt MMC-nin 4 saylı poçt filialının 77 saylı poçt şöbəsinin yaxınlığında yerləşən  ictimai-iaşə  obyektində isə yenidənqurma  işləri  aparılır.  S.Vurğun, K.Rzayev, İ.Fioletov küçələrində,  mərkəzi  yol  kənarında   qeyri-yaşayış  obyektlərinin  inşası  davam  etdirilir. 

Pirallahı qəsəbəsi, 40-cı  məhəllədə ümumi sahəsi 1 hektara  qədər  olan  ərazidə  “Yaşıl  park”  adlandırılacaq  yeni  park  salınır. Parkın  ərazisində  landşaft  kompozisiyaları düzəldilmiş, yeni həmişəyaşıl  və  dekorativ  ağaclar  əkilmişdir. Layihəyə uyğun olaraq parkda gecə işıq dirəkləri, söhbətgahlar və uşaq oyun meydançaları quraşdırılmışdır. Həmçinin  ərazidə  metal  konstruksiyadan  kafe  və  ticarət  mərkəzinin  inşası  aparılır. 
Rayon ərazisində dənizkənari ərazilər mütəmadi olaraq tullantılardan təmizlənir. Həmçinin, il ərzində tullantı meydançalarının, onların ətrafının və zibil konteynerlərinin təmiz saxlanılması, sanitar qaydalara uyğun təmizliyi ciddi nəzarətdə saxlanılmışdır. 
Sənaye və iqtisadiyyat
Hesabat dövründə rayonun  qaz  xətlərinin  yeraltı  polietilen  borularla  əvəz  olunması  işləri  aparılmışdır. Gürgən qəsəbəsində  yararsız vəziyyətdə olan 340 m  uzunluğunda,  D=75 mm  metal  borudan  olan mövcüd qaz xətti  sökülmüşdür.  Onun yerinə D=75 mm yeni polietilen  borularla qaz xətti çəkilmişdir. Rayonda qaz təsərrüfatının yenidən qurulması ilə əlaqədar abonentlər sayğacla tam təmin olunmuşdur.
Pirallahı rayonunda avtomobil yolu körpüsünün inşası ilə əlaqədar  kommunikasiya xətləri köçürülür. Mövcud köhnə xətlər yenisi ilə əvəz olunur. O  cümlədən, 2100 m  uzunluğunda  D=200 mm-lik  polietilen boru  ilə kanalizasiya  xəttinin  və  2500 m uzunluğunda D=500 mm-lik polietilen boru ilə  su  xəttinin yenilənməsi  işləri  aparılmışdır.  Həmçinin 2300 m  uzunluğunda, D=200 mm-lik metal boru ilə qaz xətti  çəkilmişdir.

Mərkəzi  yolun  çəkilişi  ilə  əlaqədar  28-ci  məhəllədən  40-cı  məhəlləyədək  yeraltı istilik  xətti  qazılaraq  çıxarılmış  və  yerinin  doldurularaq  kipləşdirilməsi  işləri  aparılmışdır.  

S.Vurğun  küçəsi, 40-cı  məhəllədən  başlayaraq, mərkəzi  yol boyu, Gənclər  parkına  qədər  elektrik  xətlərinin yer altına keçirilməsi işləri tamamlanmışdır. Rayon ərazisində yerləşən 5 ədəd transformator  məntəqəsində   təmir  və  yenidənqurma  işləri  aparılır. Həmçinin  3 ədəd müasir  tipli  transformator  məntəqəsi  quraşdırılmış, mərkəzi  yolun  gecə  işıqlandırması  üçün  kabel  xətlərinin  çəkilməsi  işləri  aparılmışdır. Mərkəzi  yolun yenidən qurulması ilə əlaqədar köhnə işıq dirəkləri sökülmüş və  hazırda yeni  işıq  dirəklərinin  quraşdırılması  işləri  yerinə  yetirilir.  Ümumi  uzunluğu  5326 m olan 6 kVt-lıq  hava  elektrik  xətləri  yer altına  salınmışdır. Həmçinin  Gürgən qəsəbəsinin  girişində magistral  yolun  çəkilişi  ilə  əlaqədar  35 kVt-lıq  hava  elektrik  xəttinin  yeraltına  salınması  işləri  aparılır.  Elektrik enerjisindən  istifadə edən abunəçilər sayğaclarla  tam  təmin  olunmuşlar.
Rayon ərazisindən yerləşən və böyük əhəmiyyət daşıyan “Abşeronneft” NQÇİ-nin “Rezervuarlar Park”ının tikintisi istiqamətində görülən işlər  yekunlaşmaq üzrədir.
Pirallahı  qəsəbəsində  1-ci  mədən  ərazisində,  adada ilk dəfə "qara qızıl" çıxarılmış birinci neft quyusunun  yerində  köhnə, tarixi  neft  buruğu  şəklində  abidə  hazırlanmışdır. Abidənin  arxasında  isə  iri qaya parçalarından  istifadə edilməklə  şəlalə tikilmişdir. Ətraf  ərazidə abadlaşdırma  işləri həyata  keçirilmişdir.

Nəqliyyat-kommunikasiya qovşağına daxil olan Pirallahı “Yanalma körpüləri kompleksi”nin tikintisində işlər dəniz akvatoriyasında və sahil boyu davam etdirilir. 
Azərbaycan Respublikası Prezidentinin 14 sentyabr 2016-cı il tarixli sərəncamı ilə yaradılan Pirallahı Sənaye Parkı da məhz innovativ sənayenin inkişaf etdirilməsi sahəsində həyata keçirilən tədbirlərin davamı olmaqla, ölkədə əczaçılıq sənayesinin inkişafı, bu sahədə idxaldan asılılığın azaldılması, əhalinin dərman vasitələrinə tələbatının ödənilməsi və məşğulluğun artırılması məqsədi daşıyır. Əsasən əczaçılıq sahəsində ixtisaslaşacaq Pirallahı Sənaye Parkı ölkəmizdə yaradılan sayca 5-ci sənaye parkıdır. 30 hektar ərazidə yaradılacaq sənaye parkında sahibkarlar üçün zəruri infrastruktur (elektrik və istilik enerjisi, qaz, su, kanalizasiya, rabitə, nəqliyyat, yanğından mühafizə, istehsal təyinatlı, inzibati, sosial və digər infrastruktur obyektləri) yaradılacaq və digər xidmətlər göstəriləcək. Artıq Pirallahı Sənaye Parkında fəaliyyət göstərəcək əczaçılıq şirkətləri ilə ilkin razılıqlar əldə edilib. Belə ki, Pirallahı Sənaye Parkına Rusiyanın “R-Farm” şirkəti ilə birgə təsis edilmiş “Həyat Farm” MMC tərəfindən ümumilikdə 74 milyon ABŞ dolları, İran İslam Respublikasının “TPICO” şirkəti ilə birgə təsis ediləcək müəssisə tərəfindən isə ilkin mərhələdə 20,6 milyon ABŞ dolları həcmində investisiya qoyuluşu nəzərdə tutulur. Pirallahı Sənaye Parkında “Həyat Farm” MMC tərəfindən 300 adda, digər birgə müəssisə tərəfindən isə birinci mərhələdə 85 adda əczaçılıq məhsulunun istehsalı nəzərdə tutulur. Bu müəssisələr, eyni zamanda, rayonda yeni iş yerlərinin yaradılması prosesinə də böyük təkan verəcəkdir. Azərbaycanda istehsal ediləcək əczaçılıq məhsullarının yerli bazarla yanaşı, bir sıra xarici ölkələrə satışının təşkili də planlaşdırılır. Məlumat üçün bildirək ki, ölkəmizdə əczaçılıq sənayesinə maraq göstərən bir sıra Avropa ölkələrinin, Türkiyə və Yaponiyanın aparıcı şirkətləri ilə də danışıqlar aparılır.

Cari ildə rayonda Balıqyetişdirmə  kompleksinin tikintisi də planlaşdırılır. Bu isə açılacaq yeni iş yerləri, ölkə əhalisinin təminatı ilə yanaşı xaricə keyfiyyətli balıq məhsulları ixrac edəcək müəssisənin yaradılması deməkdir. Balıqyetişdirmə  kompleksi üçün ayrılmış ərazidəki yararsız tikililər sökülərək təmizlənmiş və inşaat  işlərinə   hazırlıq aparılmışdır. Ərazinin ətrafı boyu dekorativ  hasar tikiləcəkdir.

2016-cı il ərzində  Pirallahı rayonunun NQÇ idarələri üzrə iqtisadi (hasilat) göstəricilər aşağıdakı kimi olmuşdur: Rayonun “28 May” NQÇİ-də il ərzində 4058406 ton neft hasil olunmuşdur (plan 4205000 ton). Plan 96,51% yerinə yetirilmişdir. Qaz hasilatı 4759370 min m3 olmuşdur (plan 4742350 min m3). Plan 100,36% yerinə yetirilmişdir. Rayonun “Neft Daşları” NQÇİ-də il ərzində 1000002 ton neft hasil olunmuşdur (plan 967300 ton). Plan 103,38% yerinə yetirilmişdir. Qaz hasilatı 66500 min m3 olmuşdur (plan 66500 min m3 ). Plan 100,00% yerinə yetirilmişdir. Rayonun “Abşeronneft” NQÇİ-də il ərzində 363671 ton neft hasil olunmuşdur (plan 313900 ton). Plan 115,86% yerinə yetirilmişdir. Qaz hasilatı 44666 min  m3 olmuşdur (plan 44200 min  m3 ). Plan 101,05% yerinə yetirilmişdir. Ümumilikdə 2016-cı il ərzində  Pirallahı rayonunun NQÇ idarələri üzrə 5422079 ton neft, 4870536 min m3  qaz hasil olunmuşdur. 2015-ci il ilə müqayisədə neft hasilatı 585365 ton (9,74%), qaz hasilatı isə 610359 min  m3 (11,14%) azalmışdır. Keçən ilin müvafiq dövründə rayonunun NQÇ idarələri üzrə 6007444 ton neft, 5480895 min m3  qaz hasil olunmuşdu.

Mərkəzi Bankın İdarə Heyətinin manatın idarəolunan üzən məzənnə rejiminə keçirilməsi barədə qərarından sonra istehlak bazarında və sahibkarlıq fəaliyyətinin həyata keçirilməsi zamanı sui-istifadə hallarının və süni qiymət artımının qarşısının alınması, məhsulların qiymətlərinin tənzimlənməsi, bazarlarda inhisarçılığın aradan qaldırılması, yerli sahibkarlarla müvafiq izahat işlərinin aparılması sahəsində dövlət siyasətinin həyata keçirilməsi məqsədi ilə Bakı şəhəri Pirallahı Rayon İcra Hakimiyyəti başçısının müvafiq sərəncamı ilə “İstehlak bazarında və sahibkarlıq fəaliyyətində sui-istifadə hallarının və süni qiymət artımının qarşısının alınması üzrə Komissiya” yaradılmışdır. Bundan başqa rayon ərazisində “İstehlak bazarında və sahibkarlıq fəaliyyətində sui-istifadə hallarının və süni qiymət artımının qarşısının alınması üzrə Komissiyanın İşçi Qrupu da fəaliyyət göstərmişdir. İşçi Qrupuna RİH-in məsul əməkdaşları, rayonda fəaliyyət göstərən idarə, müəssisə, təşkilatların rəhbər işçiləri və rayon sakinləri daxil edilmişdir. 2016-cı il ərzində monitorinq qrupu (İşçi Qrupu) tərəfindən Pirallahı rayonunda fəaliyyət göstərən ticarət obyektlərində və apteklərdə mütəmadi olaraq monitorinqlər aparılmışdır. Monitorinq qrupu tərəfindən baxış keçirilən ticarət obyektlərində satılan məhsulların qiymətlərində dəyişiklik qeydə alınmamışdır. Pirallahı Rayon İcra Hakimiyyəti başçısı yanında “İstehlak bazarında və sahibkarlıq fəaliyyətində sui-istifadə hallarının və süni qiymət artımının qarşısının alınması üzrə Komissiya”nın İşçi Qrupunun il ərzində bir neçə iclası keçirilmişdir. Ümumilikdə monitorinq qrupu (İşçi Qrupu) tərəfindən  Pirallahı rayonunda fəaliyyət göstərən ticarət obyektlərində hər hansı qıtlıq, süni qiymət artımı və yaxud əhalinin narazılığı müşahidə olunmamış, monitorinqlərin 2017-ci il ərzində də davam etdirilməsi nəzərdə tutulmuşdur.   

Ekoloji tədbirlər və turizmin inkişafı
 Hesabat dövründə rayonda yaşıllıq sahələrinin genişləndirilməsi və ekoloji vəziyyətin yaxşılaşdırılması istiqamətində görülən işlər intensiv surətdə davam etdirilmişdir. Belə ki, rayonda il ərzində 24 növ,  50000-dən çox  müxtəlif  növ ağac, 6000 ədəd  isə  müxtəlif  növ gül  və  kol  bitkiləri  əkilmiş, onlara aqrotexniki qulluq göstərilmişdir. Həmçinin, mərkəzi yol kənarı qazon örtüyünün salınması üçün torpaq tökülərək müxtəlif landşaft elementləri, təpələr  düzəldilmişdir. O cümlədən, təpələr  üzərində  qaya  daşları və  gül  kolları  ilə  müxtəlif  kompozisiyalar  qurulmuşdur. Bundan  əlavə  yol   kənarı  boyu dekorativ  çəpərlər  çəkilmiş və  hazırda  işlər davam etdirilir.
 2016-cı il aprelin 2-də keçirilən növbəti ağacəkmə kompaniyasında Azərbaycan Respublikası Dövlət Neft Şirkətinin Prezidenti Rövnəq Abdullayev, RİH başçısı Aparatının məsul əməkdaşları, “Abşeronneft” NQÇİ-nin işçiləri iştirak etdilər. Aksiya zamanı S.Vurğun küçəsində 2000 ədəd yeni ağac əkilmiş, əvvəllər əkilmiş ağaclara qulluq göstərilmişdir. Adıçəkilən ərazidə müvafiq təmizlik işləri aparılmış, abadlıq işləri görülmüşdür.
20 aprel 2016-cı il tarixdə İDEA ictimai birliyinin, Təhsil Nazirliyinin və Pirallahı Rayon İcra Hakimiyyətinin birgə təşkilatçılığı ilə “Yaz həyəti" layihəsi çərçivəsində Pirallahı qəsəbəsində yerləşən 186 nömrəli tam orta məktəbdə ağacəkmə kompaniyası keçirilmiş, aksiya zamanı 120-dən artıq müxtəlif növ ağaclar əkilmişdir.

Pirallahı qəsəbəsində növbəti ağacəkmə aksiyası 17 oktyabr 2016-cı il tarixində keçirildi.
Aksiya çərçivəsində Pirallahı Rayon İcra Hakimiyyətinin əməkdaşlarının, eyni zamanda rayonda fəaliyyət göstərən idarə, müəssisə, təşkilatların nümayəndələrinin iştirakı ilə qəsəbənin giriş hissəsində, eləcə də Səməd Vurğun küçəsində 700-ə yaxın Eldar şamı, Rozmarin, Leandra, Tuya və Sərv ağacları əkilmişdir.

Ekologiyaya ciddi zərbə vuran süni göllərin qurudularaq yerində yeni yaşayış massivlərinin, abad məhəllələrin salınması üçün müvafiq tədbirlər görülür. 
Ölkəmizin hər yerində olduğu kimi, rayonumuzda da ekoloji tarazlığın bərpası və ətraf mühitin təhlükəsizliyinin, o cümlədən, insanların sağlamlığının təmin edilməsi istiqamətində həyata keçirilən tədbirlər davamlı və ardıcıl xarakter daşıyır. 
Əhalinin sosial-rifah halının yüksəldilməsi
Hesabat dövründə Pirallahı rayonunda həyata keçirilən ictimai-siyasi və ideoloji işin keyfiyyətinin yaxşılaşdırılması istiqamətində bir sıra tədbirlər reallaşdırılmışdır. Belə ki, ümumtəhsil məktəblərində şagirdlərin vətənpərvərlik ruhunda tərbiyəsi məqsədilə görülən işlər gücləndirilmiş, əhalinin sağlamlığının qorunması məqsədilə sakinlərin tibbi müayinədən keçirilməsinə ciddi nəzarət olunmuş, şəhid, aztəminatlı və sosial müdafiəyə ehtiyacı olan ailələr daim diqqətdə saxlanılmış, onlara qayğı göstərilmiş, maarifləndirici tədbirlər həyata keçirilmiş və idmanın kütləviliyinin artırılması üçün müvafiq addımlar atılmışdır. 
Rayon ərazisində dini durumun öyrənilməsi, təhlili və dini qurumlarla işin təşkili məqsədilə mütamadi olaraq Dini Komissiyanın iclasları keçirilir. O cümlədən, ölkədə dövlət-din münasibətləri, dinlərarası dialoq və tolerantlıq sahəsində həyata keçirilən dövlət siyasəti barədə əhalinin bütün təbəqələri, xüsusən də yuxarı sinif şagirdləri arasında maarifləndirici söhbətlər aparılır. Ümumilikdə rayonda ictimai-siyasi vəziyyət və dini durum sabitdir.  
2016-cı il ərzində rayon ərazisində fəaliyyət göstərən bələdiyyələr əhali ilə görüşlər keçirmiş və mövcud olan problemlərin həlli istiqamətində müxtəlif işlər görülmüşdür. O cümlədən, il ərzində inzibati ərazi dairələri üzrə nümayəndəliklərin əməkdaşları və sahə müvəkkilləri ilə birlikdə qanunsuz küçə ticarətinə qarşı mübarizə aparılmış və bu kimi halların qarşısı alınmışdır. Həmçinin vergidən yayınanlarla maarifləndirici söhbətlər aparılmış və  aparılan işlərin nəticəsi olaraq vergilərin vaxtında ödənilməsi təmin olunmuşdur.

İl ərzində “Narkomaniya və narkotik vasitələrin qanunsuz dövriyyəsinə qarşı mübarizə”nin gücləndirməsi məqsədi ilə inzibati ərazi dairələri üzrə nümayəndəliklərin əməkdaşları və sahə müvəkkilləri ilə birlikdə qəsəbələrin ərazisində sakinlərə məxsus həyətyanı sahələrdə və fərdi təsərrüfatlarda mütəmadi yoxlamalar aparılmışdır. 
2016-cı ildə Rayon İcra Hakimiyyəti başçısı Aparatında işçilərin xidməti və peşəkarlıq səviyyəsinin, fərdi məsuliyyətin artırılması məqsədilə müxtəlif mövzularda maarifləndirici tədbir və treninqlər keçirilmişdir. Tədbirlər zamanı işçilərin qulluq etdiyi dövrdə insanların hüquq, azadlıq və qanuni maraqlarının təmin olunması (qorunması və müdafiəsi), dövlət orqanının və dövlət qulluğunun nüfuzunu möhkəmləndirilməsi, maraqların toqquşmasının və qanunsuz olaraq öz vəzifə səlahiyyətlərindən şəxsi maraqları üçün istifadə etməsinin yol verilməzliyi və digər məsələlər barədə qanunvericiliyin norma və qaydaları müzakirə edilmişdir. Etik davranış qaydalarının təkmilləşdirilməsi və nəzarətin artırılması məqsədilə Rayon İcra Hakimiyyəti başçısının müavini Vəzir Səfixanov etik müvəkkil təyin edilmişdir.

Dövlət qulluğuna qəbulun müsabiqə və şəffaflıq əsasında həyata keçirilməsi mexanizmlərinin təkmilləşdirilməsi məqsədilə Pirallahı Rayon İcra Hakimiyyətində işə  qəbul və dövlət qulluqçusuna ixtisas dərəcəsinin verilməsi üzrə Komissiya yaradılmışdır. “Dövlət qulluğu haqqında” Azərbaycan Respublikasının Qanununa və qanunvericilik aktlarına müvafiq olaraq  yaranmış vakansiyalar üzrə şəffaflıq əsasında müsahibənin keçirilməsi, namizədlərin bilik səviyyəsinin və qanunvericiliklə nəzərdə tutulmuş digər keyfiyyətlərinin qiymətləndirilməsi, dövlət qulluqçusuna ixtisas dərəcəsinin verilməsi Komissiyanın səlahiyyətlərinə aid edilmişdir. Qeyd edilməlidir ki, ümumilikdə Pirallahı Rayon İcra Hakimiyyətinin əməkdaşlarının 54,3 faizi gənclərdən  ibarətdir.
2016-cı ildə rəhbərlik tərəfindən həvalə olunmuş vəzifələri və verilmiş göstərişləri lazımi şəkildə yerinə yetirmədiyi üçün Rayon İcra Hakimiyyəti başçısı Aparatında çalışan 4 nəfər dövlət qulluqçusu barəsində intizam tənbehi tətbiq olunmuşdur.

Rayon İcra Hakimiyyəti orta məktəblərlə, uşaq bağçaları ilə sıx əlaqə saxlayaraq onların mədəni-kütləvi tədbirlərə cəlb olunmasında fəal iştirak etmişdir. Rayon rəhbərliyi tərəfindən sakinlərin asudə vaxtının səmərəli təşkili üçün mütamadi olaraq tədbirlər həyata keçirilir. Belə ki, il ərzində uşaqlar, yeniyetmələr, gənclər, ahıllar və idmancılara həsr olunmuş müxtəlif tədbirlər təşkil edilmişdir. 

Ümumilikdə 2016-cı il ərzində Pirallahı Rayon İcra Hakimiyyətinin təşkilatçılığı ilə 100-dən çox tədbir təşkil olunmuşdur. 

Pirallahı Rayon İcra Hakimiyyətində 07 yanvar 2016-ci il tarixində “Dövlət hakimiyyəti orqanlarının yerli qurumlarında vətəndaşların qəbulu, onların müraciətlərinə baxılması və sənədlərlə işin vəziyyəti” mövzusunda iclas keçirilmişdir.

1990-cı il yanvarın 19-dan 20-nə keçən gecə baş vermiş qanlı faciənin iyirmi altıncı ildönümü rayonumuzda geniş şəkildə qeyd edildi. 20 yanvar 2016-cı il tarixində Pirallahı qəsəbəsində ucaldılmış “Vətən uğrunda” abidə-kompleksi ziyarət edilərək, müstəqilliyimizin əldə olunması, ərazi bütövlüyümüz uğrunda canlarını qurban vermiş şəhidlərimizin ruhu ehtiramla yad olunmuşdur.

Pirallahı Rayon İcra Hakimiyyəti tərəfindən hazırlanmış Tədbirlər Planına əsasən fevral ayında rayonun idarə, müəssisə və təşkilatlarında anım mərasimləri təşkil edilmiş, ümumtəhsil müəssisələrində, mədəniyyət ocaqlarında, məktəbdənkənar və məktəbəqədər tərbiyə müəssisələrində Xocalı soyqırımına həsr olunmuş müxtəlif tədbirlər təşkil olunmuşdur. 25 fevral 2016-cı il tarixdə “Xocalıya ədalət” başlığı altında ümumrayon tədbiri keçirilmişdir.

Azərbaycan Prezidenti cənab İlham Əliyevin tapşırığına əsasən ölkəmizin tarixinin, mədəniyyətinin, adət-ənənələrinin, müstəqillik illərində əldə edilmiş nailiyyətlərin dərindən öyrənilməsi məqsədilə 16-19 mart tarixlərində Naxçıvana “Ölkəmizi tanıyaq” devizi altında tur aksiyaları keçirildi və Pirallahı rayonunun ümumtəhsil məktəblərinin 28 nəfər əlaçı şagirdi bu tur-aksiyalarda iştirak etdilər. 

Pirallahı rayonunun bütün ümumtəhsil və məktəbəqədər tərbiyə müəssisələrində, idarə və təşkilatlarda Novruz bayramı münasibətilə tədbirlər keçirilmiş, şəhid ailələrinə, Qarabağ əlillərinə, imkansızlara, məcburi köçkünlərə və bu kateqoriyadan olan digər sakinlərə yardım göstərilmişdir. Martın 18-də Pirallahı qəsəbəsində yerləşən “Gənclər Parkı”nda milli ruhda təşkil edilmiş Novruz şənliyi Pirallahı sakinlərinin, rayon ərazisindəki hərbi hissələrdə xidmət keçən zabit və əsgərlərin böyük marağına səbəb olmuş, bayram tədbiri mədəniyyət işçilərinin ifasında konsert proqramı, xalq gəzintisi və bayram atəşfəşanlığı ilə yekunlaşmışdır. Novruz bayramı tədbirləri Gürgən qəsəbəsində, Çilov adası və Neft Daşlarında da yüksək səviyyədə təşkil edilmişdir. 

15 fevral 2016-cı il tarixdən 02 may 2016-cı il tarixə qədər Respublikanın hər yerində olduğu kimi Pirallahı rayonunda da əhalinin tibbi müayinəsi yüksək səviyyədə təşkil olunmuşdur. Tibbi müayinədən keçənlərin 18 yaşdan yuxarı əhalinin sayına nisbəti 63,4 faiz təşkil etmişdir. 

 01 aprel tarixində növbəti erməni hərbi təxribatına cavab olaraq, Azərbaycan Ordusu əks-hücum əməliyyatı keçirərək minlərlə hektar torpağı işğaldan azad etmiş və on minlərlə hektar torpağa nəzarət edir. Dördgünlük müharibə zamanı,  Azərbaycan Silahlı Qüvvələrinin birləşmələri Goranboy rayonuna və Naftalan şəhərinə təhlükə yarada biləcək Talış kəndi ətrafındakı yüksəklikləri, eləcə də Seysulan məntəqəsini azad edib, Füzuli rayonu istiqamətində yerləşən "Lələ təpə" adlandırılan yüksəkliyə nəzarəti ələ keçiriblər.  5 aprel tarixində Rayon İcra Hakimiyyətinin təşkilatçılığı ilə  "Şəhidlər ölməz, Vətən bölünməz! Hər şey Vətən üçün!" başlıqlı dəstək tədbirində bu faktlar bir daha vurğulandı.
Rayon ərazisində məskunlaşmış, Xocalı rayonundan olan məcburi köçkün Aprel döyüşlərində qəhrəmanlıqla döyüşərək şəhid olan Sarvan Mehralıyevin aprelin 9-da təşkil edilmiş yas mərasimində  "Azərsu" ASC-nin sədri Qorxmaz Hüseynov, “Dağlıq Qarabağın Azərbaycanlı İcması İctimai Birliyi”nin idarə heyətinin sədri, Şuşa Rayon İcra Hakimiyyətinin başçısı Bayram Səfərov, Xocalı Rayon İcra Hakimiyyətinin başçısı Şahmar Usubov, Ağdam Rayon İcra Hakimiyyəti başçısının müavini Arzu Rəhimova, digər rəsmi şəxslər və rayon ictimaiyyətinin nümayəndələri də iştirak etdilər.

Ulu öndər Heydər Əliyevin anadan olmasının 93-cü ildönümü münasibətilə Rayon İcra Hakimiyyətinin təşkilatçılığı ilə 10 may 2016-cı il tarixdə Pirallahı qəsəbəsində yolboyu ümumrayon iməciliyi keçirilmiş, bu zaman 3000-dən artıq  müxtəlif növ ağac və gül kolları əkilmiş, həmçinin əkilmiş ağaclar suvarılmış, dirəklərlə möhkəmləndirilmişdir. Ərazidə geniş abadlıq işləri həyata keçirilmişdir.

12 sentyabr 2016-cı il tarixində Pirallahı rayonunda müqəddəs Qurban Bayramı münasibətilə humanitar aksiya keçirildi. Aksiya zamanı 300-ə yaxın aztəminatlı, əlil, ahıl və kimsəsiz ailəyə, o cümlədən məcburi köçkün və şəhid ailələrinə bayram sovqatı təqdim olundu.

Sentyabrın 14-də Pirallahı RİH-nin təşkilatçılığı ilə 2015-2016-cı tədris ilinin yekunlarına və 2016-2017-ci tədris ilinin başlanmasına həsr edilmiş Pirallahı rayon müəllimlərinin konfransı keçirildi. Tədbirdə Pirallahı Rayon İcra Hakimiyyəti tərəfindən 100 nəfərdən çox aztəminatlı ailələrin uşaqlarına məktəbli formaları, çantaları və digər məktəb  ləvazimatları paylanıldı.

Konstitusiyaya təklif edilən əlavə və dəyişikliklərlə bağlı 26 sentyabrda təşkil edilmiş ümumxalq səsverməsi Respublikanın hər yerində olduğu kimi Pirallahı rayonunda da əhalinin  mütəşəkkilliyi   şəraitində  keçmişdir. 10926 nəfər Pirallahı seçicisindən 7539 nəfəri - 69 faizi səsvermədə iştirak etdərək təklif olunan dəyişikliklərin lehinə səs vermişlər. 

Prezident İlham Əliyevin tapşırığına əsasən məktəb şagirdlərinin dünyagörüşünün genişləndirilməsi, Vətənə məhəbbət hisslərinin aşılanması məqsədi ilə “Ölkəmizi tanıyaq” devizi altında 12-15 noyabr tarixlərində Pirallahı rayonunun ümumtəhsil məktəblərinin təhsildə və ictimai işlərdə fərqlənən 40 nəfər şagirdi Gəncə-Şəmkir-Göygöl marşrutu üzrə təşkil olunmuş  növbəti tur-aksiyada iştirak etdilər. 
 2016-cı il dekabrın 3-də Pirallahı rayonunun Çilov qəsəbəsində ötən il dekabrın 4-də “Günəşli” yatağındakı 10 və Neft Daşlarındakı 501 nömrəli dəniz özüllərində təbii fəlakət nəticəsində baş vermiş qəza zamanı həlak olmuş neftçilərin xatirəsinə ucaldılan abidənin açılış mərasimi keçirildi. Tədbirdə SOCAR-ın prezidenti, Milli Məclisin deputatı Rövnəq Abdullayev, Neft şirkətinin, Rayon İcra Hakimiyyətinin əməkdaşları, həlak olmuş neftçilərin ailə üzvləri iştirak etdilər.

    12 dekabr 2016-cı il tarixində xalqımızın ümummilli lideri Heydər Əliyevin anım günü ilə əlaqədar  Rayon İcra Hakimiyyətinin təşkilatçılığı ilə rayon sakinlərinin, o cümlədən şəhid ailələri, Qarabağ əlilləri, rayonda məskunlaşmış məcburi köçkünlərin iştirakı ilə anım mərasimi keçirilmiş və ehsan süfrəsi açılmışdır. 

31 Dekabr - Dünya Azərbaycanlılarının Həmrəylik Günü və Yeni il münasibətilə 28 dekabr 2016-cı il tarixdə  Retro şadlıq evində bayram şənliyi təşkil edilərək, Heydər Əliyev Fondu tərəfindən 300 ailəyə, Pirallahı RİH və Qızıl Aypara Cəmiyyəti tərəfindən isə daha 100  aztəminatlı ailəyə bayram sovqatı təqdim edildi. 
29 dekabr 2016-cı il tarixində “31 Dekabr - Dünya Azərbaycanlılarının Həmrəylik Günü” və “Yeni il” münasibətilə “Uşaq İstirahət Parkı”nda ümumrayon tədbiri keçirildi.

Vətəndaşların qəbulu, işsizlik probleminin həlli
  Rayon İcra Hakimiyyəti Başçısı Aparatında 2016-cı il ərzində vətəndaşların qəbulu, onların ərizə, təklif və şikayətlərinə baxılması qanunla müəyyən edilmiş qaydada və operativ təmin edilmişdir. 2016-cı ildə  Rayon İcra Hakimiyyətinə vətəndaşlardan 314 müraciət daxil olmuşdur. 2015-ci illə müqayisədə bu 101 müraciət çoxdur. Müraciətlərin sayının artması abadlıq-quruculuq işləri ilə əlaqədar zəbt olunmuş torpaq sahələrində inşa olunmuş, şəhərsalma və memarlıq normalarına cavab verməyən  qanunsuz tkintilər aparmış vətəndaşlar tərəfindən müxtəlif instansiyalara ünvanlanmış eyni məzmunlu müraciətlər omuşdur. Yuxarıda qeyd olunan səbəblərdən 2015-ci illə müqayisədə Azərbaycan Respublikası Prezidentinin Administrasiyasına ünvanlanmış müraciətlərin sayında da 25 ədəd artım olmuşdur. 

Dövlət orqanlarından və digər qurumlardan baxılmaq üçün daxil olan müraciətlər (145 müraciət) ümumi müraciətlərin sayının 36,6%-ni təşkil edir ki, bu da bilavasitə Rayon İcra Hakimiyyətinə ünvanlanmış müraciətlərin (169 müraciət -63,4%) sayından azdır. Müxtəlif instansiyalara ünvanlanmış çoxsaylı eyniməzmunlu (sayı 3 və daha çox) müraciətlərin sayı 78 olmuşdur. 
Hesabat dövründə daxil olan müraciətlərin 308-i 2016-cı ildə, 6-sı isə 2017-ci ilin yanvar ayında cavablandırılmışdır. Müraciətlərin böyük əksəriyyəti (çoxsaylı eyniməzmunlu müraciətlər birləşdirilərək) vətəndaşların bilavasitə iştirakı ilə araşdırılır. Baxılmış müraciətlərin 50%-i şəhərsalma və tikinti məsələləri ilə bağlı olmuşdur ki, bu da əsasən fərdi yaşayış evlərinin tikintisi ilə əlaqədar məlumatlandırma icraatı qaydasında edilən müraciətlərdir. Hər bir halda vətəndaşların müraciətlərinə əsaslandırılmış cavablar verilmişdir. 

Hesabat dövründə cavablandırılmış müraciətlərin 44-ü müsbət həll olunmuş, 20-si əsassız sayılmış, 242-nə müvafiq izahat verilmiş, 2-si isə baxılmaq üçün aidiyyəti qurumlara göndərilmişdir. Nəzarət qaydasında daxil olan 5 müraciətin 1-i müsbət həll olunmuş, 2-si əsassız sayılmış, 2-nə isə müvafiq izahat verilmişdir. Müraciətlərə baxarkən gecikdirilmə hallarına yol verilməmişdir.

2016-cı ildə qəbul edilmiş vətəndaşların sayı 1027 nəfər olmuşdur. Onlardan 167-si qəbullarda, 379-u səyyar görüşlər zamanı, 251-i aparatın əməkdaşları tərəfindən, 230 nəfəri isə tabe qurumlarda dinlənilmiş, onların müraciətləri ilə bağlı qanunvericiliyə uyğun olaraq müvafiq tədbirlər görülmüşdür. 

Vətəndaşların qəbulu və onların müraciətlərinə baxılmasının nəticələri iki dəfə Şura iclaslarında, dörd dəfə isə aparat müşavirələrində ətraflı şəkildə müzakirə olunmuşdur. Pirallahı rayonunda 2015-ci il ərzində 109 yeni iş yeri açılmışdır. Onlardan 9-u yeni yaradılmış müəssisə və təşkilatlarda, 100-ü isə fiziki şəxslər tərəfindən açılmış və hamısı daimi iş yerləridir. 2016-cı il ərzində rayonda 173 yeni iş yeri açılmışdır. Onlardan 63-ü mövcud müəssisə və təşkilatlarda, 24-ü yeni yaradılmış müəssisə və təşkilatlarda,  86-sı isə fiziki şəxslərdədir və hamısı daimi iş yerləridir. 2015-ci il ilə müqayisədə 2016-cı ildə rayonda 64 yeni iş yeri çox açılmışdır (59% artım). 

 Bundan başqa  əhalinin məşğulluq səviyyəsinin artırılması, yeni iş yerlərinin açılması ilə bağlı Azərbaycan Respublikası Prezidentinin tapşırıqlarına uyğun olaraq,  2016-cı ildə rayon ərazisində yeni açılmış iş yerləri üzrə ümumilikdə  143 nəfər o cümlədən, Rayon İcra Hakimiyyətinin tabeliyində olan müəssisələr üzrə 65 nəfər, mədəniyyət müəssisələri üzrə 6 nəfər, “Azəravtoyol” ASC üzrə 24 nəfər, “Azərsu” ASC üzrə 25 nəfər, rayon ərazisində olan çoxmənzilli binaların təmiri ilə əlaqədar 23 nəfər müvafiq işlə təmin olunmuşdur.  

Bundan başqa rayonda korrupsiya ilə əlaqədar hüquqpozmaların aşkar edilməsi, qarşısının alınması və nəticələrinin aradan qaldırılması, sosial ədalətin, insan və vətəndaş hüquqlarının və azadlıqlarının müdafiə olunması, şəxslərin fəaliyyətinin qanuniliyinin, şəffaflığının və səmərəliliyinin təmin edilməsi, habelə dövlət orqanlarına əhalinin etimadının möhkəmləndirilməsi, peşəkar kadrların dövlət orqanlarında qulluğa girməyə həvəsləndirilməsi, həmin şəxslərin korrupsiya ilə əlaqədar hüquqpozma törətməsini istisna edən şəraitin yaradılması məqsədi ilə Rayon İcra Hakimiyyəti başçısının 08 noyabr 2013-cü il tarixli 57 nömrəli Sərəncamı ilə Rayon İcra Hakimiyyəti başçısı yanında Korrupsiyaya qarşı mübarizə Komissiyası yaradılmışdır. Ərizə, təklif və şikayətlərin elektron qaydada qəbulu və rəsmi cavablandırılması işinin təkmilləşdirilməsi, şəxslərin müraciət etmək imkanlarının genişləndirilməsi məqsədilə elektron müraciət mexanizmi qurulmuş, etimad  telefonu “qaynar xətt” (556-59-47) açılmışdır. Elektron ünvan, açılmış “qaynar xətt” barədə məlumatlar Rayon İcra Hakimiyyətinin internet səhifəsində və məlumat lövhəsində yerləşdirilmiş, eləcədə bu barədə məlumatlar keçirilən iclas və tədbirlər, qəbul və səyyar görüşlər zamanı mütəmadi elan olunur, bu istiqamətdə işlər davam etdirilir. 2016-cı ildə vəzifəli şəxslərin hərəkət və hərəkətsizliyindən və korrupsiya hallarının olması barədə 2 halda vətəndaşlar tərəfindən müraciətlər olmuşdur. Korrupsiyaya qarşı mübarizə Komissiyası tərəfindən aparılmış araşdırmanın nəticəsi olaraq həmin müraciətlərdə göstərilən faktlar öz təsdiqini tapmamış, müraciət üzrə vətəndaşlara qanunvericiliyin tələbləri izah edilmişdir. Eyni zamanda Komissiya tərəfindən hüquq pozuntularının qarşısının alınması ilə bağlı müvafiq mövzularda maarifləndirici və profilaktik işlər aparılmışdır.

2016-cı il ərzində Pirallahı Rayon İcra Hakimiyyətinin İnformasiya təminatı və təhlil sektoru tərəfindən  “Dövlət sirri haqqında” Azərbaycan Respublikasının Qanununa uyğun olaraq, dövlət sirrinin və məxfilik rejiminin qorunması üçün zəruri tədbirlər görülmüşdür. Vətəndaşların İcra Hakimiyyətinə operativ şəkildə müraciət etmələri üçün “Elektron müraciət” xidməti fəaliyyət göstərir və vətəndaşların müraciətlərinin qısa bir müddətdə cavablandırılması təmin olunur.
Perspektiv inkişaf

Pirallahı rayonunda aparılan abadlıq-qurucluq işləri onu deməyə əsas verir ki, 2017-ci ildə də qarşıya qoyulmuş işlər uğurla davam etdiriləcək. Gənclər evinin tikintisi də planlaşdırılır. Gənclərin asudə vaxtının səmərəli təşkili məqsədilə “Gənclər Mərkəzi”nin yaradılması və həmin mərkəzdə internet-kafe, çay evi və digər istirahət obyektlərinin inşası nəzərdə tutulur. Pirallahıda idmanın daha da inkişafı məqsədilə mövcud stadionun əsaslı təmir olunaraq genişləndirilməsi və idman meydançalarının yaradılması nəzərdə tutulur. Artıq 5 əlavə idman meydançasının yaradılması üçün yer müəyyən edilmişdir. 

Pirallahı rayonunda alternativ enerji mənbələrindən olan külək və günəş enerjisi avadanlıqlarının qurulması davam etdiriləcəkdir. Gələcəkdə Pirallahı və Çilov adaları arasında inşa ediləcək estakadalar boyunca salınacaq platformaların üzərində külək elektrik stansiyalarının quraşdırılması nəzərdə tutulur. 

Rayon ərazisində 297 ədəd 1 mərtəbəli və hündürmərtəbəli binaların qəzalı vəziyyətdə olması, eləcə də zirzəmilərin təmizlənməsi, blokların və dam örtüklərinin təmiri, hündürmərtəbəli binaların əsaslı təmiri istiqamətində müvafiq tədbirlər görüləcəkdir. Yaxın gələcəkdə RİH-nin hazırda inşa edilən inzibati binasının qarşısındakı parkın abadlaşdırılması, dənizkənarı parkın salınması planlaşdırılır. 235 №-li tam orta məktəbin cari təmiri, 6 əlavə sinif otağının tikintisi, 14 saylı uşaq musiqi məktəbi üçün yeni binanın tikintisi nəzərdə tutulmuşdur. Həmçinin əhalinin istirahəti və asudə vaxtını səmərəli keçirməsi məqsədilə «Nümunəvi Həyətlər» layihəsi çərçivəsində işlər, abadlıq və yaşıllaşdırma sahəsində görülən tədbirlər günün tələblərinə uyğun davam etdiriləcəkdir.  

Əhalinin 24 saat fasiləsiz su ilə təmin olunması, eyni zamanda Pirallahı qəsəbəsində kənd təsərrüfatı məhsullarının tədarükü, saxlanması və satışı üzrə logistika mərkəzinin tikintisi, kiçik sahibkarlığın inkişafının dəstəklənməsi layihələri prioritet məsələlər olaraq qalır. Yeni avtobus marşrutlarının açılması ilə sərnişinlərin rahatlığı təmin olunacaqdır. Eyni zamanda rayon ərazisində qeydiyyatsız yaşayanların müəyyən olunması və bələdiyyə tərəfindən 2007-ci ilə qədər təsərrüfat məqsədilə ayrılmış torpaq sahələrində qanunsuz inşa edilən qeyri-qanuni tikililərin sənədləşdirilməsi istiqamətində işlər davam etdiriləcəkdir. 
Ölkə başçısı 2017-ci ili “İslam Həmrəyliyi ili” elan etmişdir. Pirallahı rayonunda həyata keçirilən genişmiqyaslı işlər, reallaşan müxtəlif məzmunlu proqramlar bizə inamla onu deməyə əsas verir ki, 2017-ci il “İslam Həmrəyliyi ili” kimi rayonumuzda uğurla başa vurulacaqdır. 

Vasif İmanov, 

